
1 Pita
Agau e nugau zebigeg

Yesus go koli Mesgai wag simai darena, wai 34
mazicina, Pita go Rom ban uzan daimai, agau
go sikut weun. Rom uzan go gonugau wanib
tub Babilon anem. Duailel go Yesus wanib ulag-
wag mina, Rom gavman nug uhu asiu ata atai
marena, go emgasag beu beu uminai wanemen.
Duailel go agal oiagab Yesus en petak emen go
i utamam aimai agau e sikut wai mareun. Pita
nug awareun, “Ag uhu umamen, bo, gusig tapai
daimai, Dubanou Ban nugau salaumai dacan. Go
koli alaimai, ag ein salaumaimai, gumei daremen
en ece guzenaital maramau.”
Agau e sesamorabun en ze
1:1-2 Pita nug duailel ‘Amban’ awareun.
1:3-12 Uwait nug go duailel isanarabun ze Pita
nug awareun.

1:13–2:10 Uwait nug ig isanigaba, aiu ses ig go
dual awau muzmuz damam. Gonun, igual
oigeb petak emun go gusig patai daimai,
Uwait nugau igul naliu sesamorab.

2:11–5:9 Pita nug ig aigeu, “Igual oigeb Yesus en
petak aimai, gonugau salau mai damun, nug
koli alamau gumei damam.”

5:10-14 Pita go duailel go suban dabun ze
awaraimai, gonugau ze poeun.

1 O zaiar, iz Pita Yesus Kristus nugau ze oi
aidanem du. Izan ag Zuda duailel uminaimai,
uzan beu beu Pontus, Galesia, Kapadosia, Esia,

Bitinia agaig go ebu betei daremen sikut wai
marem. Uwait nug ag gonugau duailel pet tapai
marena, ag uzan tuban duailel sul em go ebu
daremen.

2 O zaiar, memenig Uwait nug getal ag abiu
maraimai, gonugau gelegul alegul tapai mareun.
Uwait nugau Ah Wes nug duailel Uwait nug
unu tamacag dareu sul usalabun tapai maraimai,
Yesus Kristus nugau eseu sil agal oiagab ulu-
sai maraimai, gonugau ze sesamorabun tapai
mareun.
Uwait nug ag gaul isanaraimai, agal oiagab iau

dabun iz go aurai. Guzenemin, ag umkoskos
naliupet pet damamen.

Ig Mesgai wag awau muzmuz dabun gumei
darem.

3 Uwait go igual Dubanou Ban, Yesus Kristus
nugau memeg. Go Yesus Kristus nugau Uwait.
Ig gonugau wanib ulagwag murab. Gonug ig en
bisomig peimai, gonugau nag Yesus Kristus ob
ougan asai meun. Abu go eiman, Uwait nug igul
awaumigeu. Go Uwait nug awaumuzmuz dabun
gusig migeun. Igul go nanag awau anag nug
soligweu sul.

4 Ig Uwait nug ece naliu Mesgai wag migabun
tapaimigeun dareuwabun oigeb iau selanaumui
gumei damam. Ece go unu tamacag muzmuz
damau, i tamamau.

5 Ag agal oiagab Yesus en petak emen, gonun,
Uwait nugau gusig nug ag suban gumarina, betei,
em tamamaun ziwas ebu gonug ag araog koli
igaramau.

6Goenagal oiagab siksikaimui dan. Ulis ag uhu
banou oimai, mu asiu oi daremen, bo, ag go en
dabeleu asiu i on.

7 Go igul nug, Uwait nug agal oiagab Yesus en
petak emen eruneneg abe mareu. Agal oiagab
petak emen igul go aiwag gol sul. Aiwag gol
naliupet pet, bo, gol naliu ta eg ta piabun ab ebu
maimai, gol naliu atai bitaneu, zam atai bitaneu.
Agal oiagab Yesus en petak emen go gol naliu zila-
coroi dareu. Yesus Kristus koli zuba, agal oiagab
petakemendareu, gonugagenougabsiksikaimai,
Uwait nugau amegwab agal wanimag banou mui
wagmaramau.

8 Agal ameag nug go piab tam, bo, agal oiagab
goennoumamamen. Agulis gopiab tam, bo, ag go
enoiagabpetak aimai, oiagab siksikaimui darem.
Agal oiagab siksikamau go banou pet. Gonug em
e ebuan duailel agal oiagab siksikanemen igul
unum zilacoroi dareu.

9 Agal oiagab Yesus Kristus en petak emen, go-
nun, Uwait nug agal doropag uba, ag go dual
muzmuz damamen.

10 Getal Uwait nugau ze doimai, awaranemen
dudu agen ulis Uwait nug igul naliu ag gaul isa-
narabun en ze memen. Agen gonugau ze koli
koli nanalaimai, gonug ag koli erunai igarabun en
suban abemaporoi.

11 Ag ein ziwas ebu Uwait nug erunamau abiu
mabun ze suban nanalanemen. Kristus nugau Ah
Wes nug agal oiagab oug dareun go ziwas abai
marabun eun. Kristus mu banou uba, aiu ses
duailel gonugau wanib ulagwag banou murabun
gonug awareun.

12 Uwait nug gonugau ze doimai, awaranemen

dudu guzenai abai mareun, agal salau nug ag
isanarab tam, bo, ag ulisan duailel isanareu.
Yesus nug Ah Wes duailel Uwait nugau ze naliu
awarabun Mesgai wag eiman palautina, aleun.
Ze go getal Uwait nugau ze doimai, awaranemen
dudu agen han guzenaital zememen. Ze Naliupet
go tibur ag han bigeg abiumaporoi.

Ig Uwait nugau igul naliu sesamorab.
13Gonun, ulis ag ziwas umkoskos dabeleu naliu

mui daiban, agal salau suban guman. Agal
oiagab gusig maiban, ece naliu go Uwait nug gaul
marabun aneun Yesus Kristus koli alamau ebu ag
wabun gumei dan.

14 Ag Uwait nugau ze sesamoran. Getal ag
Uwait i abiu, gonun, agal dabeleu sesamoraimai,
igul eg macanemen. Bo, ulis ag igul eg go koli i
sesamoran.

15Uwait nugtal ag ulis ulareun, go igul naliutal
guzenaneu. Gonun, ag unumagal doropag go ebu
sag maiban, nug unu tamacag dareu sul ag han
guzenai dacan.

16 Getal Uwait nugau ze guzenai sikut wai
memen,
“Iz igul naliumacanem sul, ag han guzenaital igul

naliu macan.” Wok Pris 11:44-45
17Ag Uwait auraimai, ‘Memenig’ auracanemen.

Go memenig go dudu agal wanimag banou eim
tutak i sisiaraneu. Go duailel unum tutak tutak
agal igul uligaraimai, sisiaraneu. Bo, ag em e
ebu daremen, umkoskos Uwait nugau igul suban
sesamoran. Ag abiu, em e go agal uzan pet tam.

18Ag go don, getal agal asanagar agen agal igul
eg sesamorabun abai maremenin. Bo, Uwait nug

ag koli igul eg go ebuan igaraimai, go em ebuan
ecesab eg usalaneu, ecesab gol ta silva sul sil gau
marab tam.

19Tam, goKristusnugaueseu sil ag gaumareun.
Go eseu aiwag banou sil gau macanemen sul nug
gau mareun. Kristus go sipsip nag naliu tub sul.
Gonugau enib ebu unu tub ta, sug tub, han i
dacaneu.

20 Uwait em e usalai i mau ebu, go Kristus ag
gau marabun tapai moroun. Em e tamabun zi-
was waugab ulis darena, Uwait nug Kristus ag
igarabun araogmeun.

21 Ag Kristus nug isanarena, agal oiagab Uwait
en petak eu. Uwait nug Kristus ob ougan asai
moroimai, gusig banou moroun. Igul go en, agal
oiagab Uwait ebu sag maiban, ein igul zuabun
aneun gumei dan.

Ig ag igual oigeb zaiger en noumab.
22 Ag petak ze go unum sesamoremen gonun,

igul go eiman ag agtal Uwait nugau amegwab agal
oiagab unu tamacag usalemen. Gonun, ag agal
oiagab zaiagar en noumamamen. Agal oiagab
dudu go en gusig noumaiban, agal oiagab go ebal-
agab sagmaran.

23Uwait nugau ze awau muzmuz dabun gusig,
go mogoi awau ulistal anag nug soligwaneu sul
tapai mareun. Gusig go agal memeagar ebuan
tam. Bo, ag abu tub eiman zomenin. Ag Uwait
nugau ze eimankoli awauusalemenin, ze gomuz-
muz awau damau.

24Uwait nugau ze nug guzeneu,

‘Em e ebuan duailel ag wai huia i dacanemen, ag
gig sul ulei hina, dulianeu sul duliamamen.
Agal enimag a sisil sul atelaimai, nuaneu.

25 Bo, Uwait Ban nugau ze muzmuz dacaneu.’
Aisaia 40:6-8
Go Ze Naliupet dudu ipal agenag awarina,

domenin.

2
Yesus go zaumabun zau sanag naliu sul.

1 Gonun, ag unum umkoskos koli awau usale-
menin. Guzenaimai, ag igul egmacanemenunum
utan. Ag ze i poluman. Ag ein igul mabun ze
macanemen, ze go i utan. Dudu ipal agal ecesab
uligaraimai, oiagab nug i alaramau. Ag duailel
ipal i ze biabial kuai awaran.

2 Ag abiu mogoi ginampet go ap zabun weina-
neu. Go sul, ag ze naliu go ap sul Uwait eiman
aleun zabun weinan. Ag igul go guzenaimai, agal
oiagab gusig usalaba, Uwait nug ag koli igaramau.

3Uwait nugau ze nug eneu, ‘Agen Dubanou Ban
nugau igul uligaimai, abiu memen. Gonug suban
isanaraneu.’

4 Ag Dubanou Ban waugab alan. Go muzmuz
dabunenzau sanag sul. Duailel agen zau sanag go
eg aimai ze memen, bo, Uwait nug tapai maimai,
go naliu aneun.

5 Gonun, ag muzmuz dabun zau sanag sul,
Uwait nug ag igaraimai, gonugau Nou zaueim
ag taparai mareun daremen. Ag han Uwait ula
dabun duailel taparaimareun daremen. Ag Yesus
Kristus sesamoranemen, gonun, ag agal doropag

egun biz ebu agaimai, Uwait morondai, gonugau
ougab siksikeu.

6Uwait nugau ze nug eneu,
‘Aggopian. Iz zausanag tubnaliuzaugusigdabun

tapaimemin. Zau sanag go naliu gusigmui,
Saion em tabag ebu bai mina dareu. Duair
in go zau sanag go en ougab petak amau,
go aiu i numau, go umkoskos gusig damau.’
Aisaia 28:16

7 Gonun, dudu go ag Kristus en agal oiagab
petak emen zau sanag go naliu sul nug duailel
oiagab petak emen isanaraneu. Bo, go dudu agal
oiagab go en petak ab tam, go enai,
‘Zau sanag go zau macanemen dudu agen eg

emen, ulis zau sanag go naliupet pet.’ Buk
Song 118:22

8 ‘Zau sanag go abu ebu darendai, duailel go zau
sanag go piab tam gonug aramag tuaba,
alainumamen.’ Aisaia 8:14

Ag aramag watelamau, einen, ag Uwait nugau
ze doimai, oiagab i petak anemen. Getal Uwait
nug ag guzenamamen eun guzenaramau.

Ig Uwait nugau duailel.
9 Bo, ag, duailel go sul tam. Ag, Uwait nugtal

nug nugau duailel tapai mareun. Ag gumaraneu
du banou nugau ula dabun duailel tapai mareun.
Ag duailel unu tamacag. Gonun, Uwait nug igul
naliumaimai, ag umus ot ougan igaraimai, al ebu
mareun en duailel ipal awaran.

10 Getal ag Uwait nugau duailel tam, ulis ag
gonugau duailel pet daremen. Getal Uwait nug ag
en bisomag pianeu igul ag i abiu, ulis gonug ag en
bisomagpiacaneu igul goaraogzoun, agpemenin.

Ig ag Uwait nugau salau duailel sul dab.
11O zaiar, em e ebu ag uzan tuban duailel mui

duailel em tamacag mui darem sul awaramoroi.
Ag go don, em e agal em pet tam, agal uzan pet
Mesgai wag dareu. Gonun, ag agal enimag en
dabeleimai, em e ebuan igul eg mui i pezai dan.
Gonug ag i isanaramau, go agal doropag abai
alalamau.

12Duailel goagal oiagab Kristus en petak ab tam
go agal ameagab ebu igul naliu macan. Duailel
go agenag igul eg macanemen duailel amam, bo,
agal igul naliu guzenanemenuligaimai, Yesus koli
alamau ziwas ebu duailel go agen Uwait nugau
wanib ulagwagmuramam.

13 Ag Yesus Dubanou Ban dual pezai daremen,
gonun, emgasag e gumaneu dudu agal piagsal
daiban, agal kasai ze suban sesamoran. E em-
gasag gumaraneu du king nug gumaranemen
dudu ipal unum zilaraneu, gonun, gonugau ze
suban sesamoranemen.

14 Ag han gonugau salau dudu agal ze
sesamoranemenin, einen, gonug ag duailel ipal
gumarabun tapai mareun. Ag duailel igul eg
memen uhu maraimai, duailel igul naliu memen
agal wanimag wagmacanemen.

15Uwait nugau dabeleu ag unum igul naliu sag
manem. Ag igul go guzenina, dudu dabeleu eg
mui ag agal igul naliu uligaimai, ze biabial kuai i
mamam.

16 Ag dudu ipal agal salau duailel tam. Bo, ag
guzenai i dabilan, ig du tub nug gumigab tam, go-
nun, igual dabeleu eiman igul egmabun i dabilan.
Ag Uwait nugau salau duailel pet, gonun, tuguiai



1 Pita 2:17 ix 1 Pita 2:23

aidamamen.
17 Ag duailel ipal ebalagab igul naliu maran.

Agal oiagab Uwait nugau duailel en nouman. Ag
Uwait en uminaiban, go sag sesamoran. Ag em-
gasag e gumaneu du banou nugau wanib wag
moron.

18 Ag, salau duailel, ag goagal gumaranemen
dudu agal piagsal daiban, agal ze unum
sesamoran. Ag agal gumaranemen dudu naliu
goagal ze sesamoranemen sul go gumaranemen
dudu eg han agal ze guzenaital sesamoran.

19 Agen Uwait nugau dabeleu sesamoraimai,
igul naliumebi, agal gumaranemen dudu agen ag
gaulmumarebi, agoiagabeg iumau, einen, Uwait
nug ag suban isanaramau.

20 Bo, petak pet, ag igul eg mebi, ag ugaraimai,
mu maramam, agal dabeleu go Uwait nug ag en
ougab siksikaimai, naliu awaramau ta? Tam. Bo
ag igul naliu mebi, go en gaul wagebi, ag iau
damamen go Uwait nug ag en gonugau ougab
siksikaimai, isanaramau.

21 Igul go en Uwait nug ag tapai mareun. Kris-
tus nugtal ag en uhu banou oun. Go ag abai
marabun guzeneun, ag igul go peiban, gonugau
onou sesamoran.

22Uwait nugau ze nug guzenai aneun,
‘Go igul eg tub mab tam, du tub nug gonugau

ogusau eim ze tub polumina, duab tam.’
Aisaia 53:9

23Dudu agen go ze biabial kuai maimai, polu ze
auremen, bo, gonugagkoli zebiabial kuai awarab
tam. Go mu banou oimai, koli ag mu marabun
dabilab tam. Bo, go Uwait ebu gonugau ougab

gusig meun, einen, go abiu Uwait nug igual igul
unum suban sisiai miganeu.

24 Kristus nug igual igul eg unum gamai aimai,
a gegeulanau ebu simai, noumeun. Go igul go
guzeneun, einen, ig igul eg nugau gusig ebuan
koli imaigeun. Uwait nug tuguiai dareu sul ig han
tuguiai dabun guzeneun. Einen, Kristus nug mu
asiu oun eiman ig naliu usalemun.

25 Ag unum sipsip sul abu unabun itanai ata
atai aidanemen. Bo, ulis ag gumarabun du naliu
go waugab koli zuna, gonug agal doropag suban
gumareu.

3
Duailel egaremen agal ze.

1-2 Ag ailel du omenin ailel ag han guzenaital
guzenan. Ag agal gamulagar agal piagsal dan.
Gamulagar ipal ag Uwait nugau ze i sesamorane-
men ag agal igul naliu mebi, uligaimai, agal
oiagab kekulaimai, Uwait en oiagab petak amam.
Ailel, ag ze asiu i mamamen, einen, gamula-
gar agen agal igul naliupet pet uligaimai, goagal
oiagab Uwait en petak amam.

3 Ag agal gagaliag ulig mui enimag mui iweiu
naliu arugaimai, duailel ipal agal ameagab ebu ig
naliu aimai dabeleimai, i siksikan.

4 Iweiu naliupet pet go agal oiagab oug arugai
mamamen. Duailel aggoougameagnug iuligane-
men, bo, iweiu go i eg umau. Oiagab ougan iweiu
go gue oiagab iau siksikai mui dabun igul. Igul go
Uwait nugau amegwab naliupet pet.

5 Getalan ailel agal oiagab Uwait en petak
emenin ailel, ag agal gamulagar agal piagsal

daimai, goagal ze suban sesamoranemen. Igul
go ebu ag dudu agal ameagab ebu naliupet pet
usalemenin.

6Saragoailel go sul, gogonugaugamuAbraham
nugau ze sesamoraimai, ‘Go izal banou’ aneun.
Ulis, ag igul naliu guzenabun i uminamamen, go
ag gonugau ainagul sul damamen.

7 Dudu, ag han guzenaital guzenan. Dudu,
ag dabeleu naliu oiban, ag agal walagar abai
suban hoboi dan. Ailel agal enimag gusig tam,
guzenaimai, ag dudu ag agal walagar ebalagab
igul naliu maran. Ailel han ag awau muzmuz
dabun empip umam. Ag igul go guzenebi, Uwait
auramamen ziwas ebu, ece tub nug agal ze aura-
mamen abu i tapelamau.

Ig ag duailel ipal ameagab ebu igul naliumab.
8 Iz ze oliguamoroi. Ag unum ug tutak ebuan

sul ag bisomag mui daiban, agal oiagab zaiagar
en noumaiban, suban isanaran. Ag agtal agal
wanimag ulapagwag i macan.

9 Du tub nug igul eg ag ebalagab maramau ta,
gonug ag ze biabial kuai maramau ta, agen koli
igul eg du go ebu i macan. Ageban koli igul
naliu go ebu macan. Einen, Uwait nug ag igul go
mabun tapai mareun, gonun, aiu ses ag ece naliu
umamen.

10Uwait nugau ze nug eneu,
‘Duair in gonugau dorog naliu usalabun ziwas

zuba, piabun gumei daimai, go ze biabial
kuai i mamau, ze tub i polumamau.

11Go igul eg unum seugab hiacaraimai, igul naliu
sag sesamoramau. Go duailel ipal abai oiagab

tutak maimai, igul naliu sesamorabun gusig ma-
mau.
12 Einen, Dubanou Ban go duailel igul naliu mui
gumaraneu, dudu go agen auranemen gonugau
dabug suban maimai, doi dacaneu. Bo, go igul eg
macanemen duailel i isanaraneu.’ Buk Song
34:12-16
Ze e Uwait nug aneun.
13Na igul naliu mabun salau banou meben, du

tub nug na egmizabun iboin ta?
14 Bo, ag igul naliu mebiag, ag igul naliu go en

gaul mumarebi, ag oiagab siksikai mui dan.
‘Dudu eg ipal agen ag uminabun aimai

polumarebi, ag go i uminaran. Ag agal
oiagab go en i asamau.’ Aisaia 8:12

15 Bo, agal oiagab Kristus ebu sag maiban,
guzenai dabilan, “Go igual Dubanou Ban”. Dudu
ipal agen ag einen Uwait ag aiu ses igarabun
gumei darem aimai kanabarebi, ag zebigeg go
suban abemaiban, awaran.

16 Ag koli ze oiagab naliu mui eim awaran, ag
umkoskos Uwait nugau amegwab tuguiai dacan.
Guzenaiban, dudu ipal agenag ag ze biabial kuai
awarebi, dudu go ag igul naliu go Kristus nugau
igul sesamoremen uligaimai, aipag numau.

17 Uwait nugau dabeleu sesamoraimai, igul
naliu eimanmuumamgo naliu. Bo, igul eg eiman
mu umam go eg.

Kristus go noumaimai, asaimai, ig imaigeun.
18 Ag Kristus dabilan, go igul eg mab tam. Du-

ailel unum igul eg macanemen agal empip oimai,
a gegeulanau ebu noumaimai, agal igul eg ebuan
Uwait waugab igarai beteun. Go ziwas tutak sag

noumeun, go koli i noumamau. Go du sul em e
ebu darena, wina, noumeun. Bo, go koli asaimai,
gonugau dorogmuzmuz awau dareu.

19 Go noumaimai, gonugau dorog duailel getal
noumemen go doropag noumemen agal gilan oug
daremen ebu beteimai, Uwait nugau ze naliu
awareun.

20 Duailel go getal Noa nugau ziwas ebu Uwait
nugau ze i sesamoranemen. Ziwas go ebu igul eg
banou pet zoun, bo, Uwait pigai eg marab tam, go
goagal oiagab kekulabun aimai, gumarai dareun.
Bo, Noa tebil nugau salau mazicina, duailel asiu
tam, gugen sag tebil go oug siemen. Ze banou
noimai, zewei nug tebil go hepatai bitena, Uwait
nug go suban gumareun.

21-22 Go zewei, gagaliag patanemen dorog.
Uwait nug ag ze eim imareun. Go ze gagaliag
patanemen, go enimag ebuan unu i ulusamau,
tam pet tam, go Uwait nugau amegwab tuguiai
dabun baib muranemen. Gonug ag imarabun
guzenaneu. Uwait nug Yesus Kristus ob ougan
asai mina, ulis go Mesgai wag Uwait nugau ebeg
naliu eiman daimai, Uwait nugau tibur mui, wes
wanimag banou mui abai, ece ipal gusig mui,
gonug ag unum gumarai dareu.

4
Ig getalan igul egmacanemun unumutab.

1 Kristus go a gegeulanau ebu ig en mu banou
oun. Go guzeneun sul ag han guzenaital gonugau
igul sesamoraiban, mu wabun gumei dan. Bo, du
in gomu umau, koli igul eg umkoskos i mamau.

2 Igul go en, ag em ebu daimai, ag umkoskos
agal enimag siksikabun i dabilan. AgUwait nugau
dabeleu sag sesamoramamen.

3Ag getal igul eg asiu go duailel Uwait en oiagab
petak ab tam agenag guzenanemen sul guzene-
menin. Ulis ag igul go i guzenan. Ag getal ailel ipal
abai aidanemen. Ag agal enimag en siksikabun
sag dabilanemen. Ag ze gusig umkoskos zacane-
men. Ag bo sul ee asiu zacanemen. Ag ze gusig
zaimai, kar wagena, kar zeze mai aidanemen. Ag
polu tibur eg agal wanimag wagmacanemenin.

4 Ulis ag Umus ougan dudu abai igul eg go
koli i guzenina, Umus ougan dudu go agenag es-
ilakaimai, agal enimag ebu zemacanemen.

5 Bo, aiu ses, dudu go ag sisiarabun ziwas
ebu agtal ein igul guzenemenin Uwait auramam.
Go sisiaraneu du go dudu awau darem mui
noumemenmui sisiarabun gumarai dareu.

6 Go bigeg gonugun, Yesus nugtal duailel go ag
getal noumemen ebu han beteimai, gonugau Ze
Naliupet marena, domenin. Guzenina, agal en-
imag getal noumemen, bo, sisiarabun ziwas ebu,
duair in ze go doun en ougab petak eun, gonugau
dorog Uwait nug sul awau damau.

7 Em e tamabun ziwas waugab zoi dareu, go-
nun, agal dabeleu suban gumeimai, Uwait auran.

8Ag zaiagar en oiagab noumabun en igul gusig
patan. Igul gonug igul eg ipal unum kularai ma-
mau.

9 Duailel ipal agal zau og alebi, ag oiagab eg i
umau. Agenag agal zaueim igaraiban siceiban, ee
maran.

10 Uwait nug ig tutak tutak gusig beu beu

migeun. Gusig go suban gumeiban, gusig gonug
duailel ipal suban isanaramamen.

11 Guzenaital, du in go Uwait nugau ze duailel
marabun gusig umau, go Uwait nugau ze duailel
awaramau. Du in go duailel ipal isanarabun gusig
umau, go Uwait nugau gusig mui eim ag isanara-
mau. Guzenebi, duailel agen igul go guzenai
uligaimai, goabiumamamagYesusKristusnugau
duailel, gonun, Uwait nugau wanib ulagwag mu-
ramam. Go gusig banoumuzmuz damau. Petak.

Ig ag Kristus uhu oun sul wabun oigeb siksikab.
12O zaiar, Uwait nug agal igul erunai daremen

uligarabun mu marai dareu, go en esilakaimai,
igul go atai ig ebiligeb zou aimai i dabilan.

13 Ag mu go Kristus nug oun sul omen, gonun,
ag oiagab siksikai mui dan. Aiu ses Kristus gusig
banoumui koli alaba, agal oiagab naliu mui, ban-
ban siksikamamen.

14 Ag Kristus nugau wanib patebi, duailel age-
nag ag eg maramam, go en oiagab eg i umau,
oiagab naliu mui dan. Einen, Uwait nugau Wes
Awau, go gusig banoumui, ag abai dareu.

15 Ag igul eg maimai, mu wanemen iz go en
awarab tam. Ag du webi, noumamau, ag dudu
ipal agal ecesab zob umamen, ag dudu ipal agal
salau eg wai maramamen, ag go gonugun mu
umamen igul go atai.

16 Bo, ag agal oiagab Kristus en petak ebi, mu
marebi, ag aipag i numau, Uwait nugau wanib
ulagwagmoron, einen, ag gonugauwanibpatane-
men.

17 Sisiarabun ziwas waiagab zoi dareu, amegai
Uwait nug gonugau duailel sisiaramau. Amegai

igual igul sisicigaba, duailel go agal oiagab Ze
Naliupet goUwait nugmareun enpetak ab tamag
erunamamen?

18Uwait nugau ze nug eneu,
‘Duailel igul naliu macanemen ag uhu banou

oimai, Mesgai wag simamen. Bo, igul eg
macanemen dudu mui dudu Uwait semu-
ranemenmui ag erunamamen?’ Sindaun
11:31

19 Gonun, duailel ag Uwait nugau dabeleu eim
mu wanemen, ag agal doropag Uwait nug ebu
mebi, igul naliu sag mamamen. Uwait nugtal
patigai maimai, muzmuz suban gumiganeu.

5
Duailel gumaranemen dudu, ag Uwait nugau

duailel suban gumaran.
1 Iz ulis ag, Uwait nugau duailel gumaranemen

dudu awaramoroi. Ag go suban don. O zaiar,
iza han, ag sul, Uwait nugau duailel gumaranem
du. Iz Kristus a gegeulanau ebu noumeun izal
ame nug pemin. Aiu ses Kristus koli araog zuba,
iz go dual ereg gonugau gusig oimai, gonugau al
hilanauebudai. Gonun, iz ag, dudubanban, salau
subanmabun gusig ze awarem.

2 Sipsip gumaranem dudu agenag agal sip-
sip suban gumaranem sul agenag Uwait nugau
duailel guzenaital suban gumaran. Uwait nug
gonugau duailel, agenag gumarabun aimai agal
ebeag ebu mareun ag suban gumaran. Ag go
en dabileiban, suban gumaran. Aiwag wabun i
dabilan, oiagab siksikai mui eim gumaran.

3 Ag igua dudu banban dabeleimai, agtal wan-
imag wag i macan. Bo, ag agal duailel igul
naliu abai marebi, agal igul naliu go uligaimai,
sesamoramam.

4 Aiu ses Kristus go ig gumigabun du banou
alaimai, gonug iweiu naliu go muzmuz dabun
migamau.

5 Dudu ipal ag, go don! Ag agal dudu ban-
ban agal piagsal daiban, agal ze zuba subantal
sesamoran. Agtal agalwanimagwag imacan, agal
zaiagar gaul isanaran. Einen, Uwait nugau ze nug
guzenai aneu,
“Uwait nug duailel agtal agal wanimag wag

macanemen taparacaneu. Bo, duailel agal
wanimag wag i macanemen Uwait nug
gonugau ougab naliu eiman ag isanara-
neu.” Sindaun
3:34

6 Gonun, ag agal wanimag wag i macan.
Ag Uwait gusig mui gonugau piu damamen.
Guzenebi, aiu ses ziwas tub zumaun tapai meun
ebu, nugtal agal wanimag wagmamau.

7 Agal uhu unum gonugau ebeg ebu macan,
einen, gonug ag suban gumaraneu.

8 Ag agal dabeleu suban gumeiban, gusig tapai
dan. Agal iwai zaiag Satan, go egun laion sul dudu
ipal abu ebu aidarena, uligaraimai, eg marabun
aidaneu.

9 Ag agal oiagab Uwait en petak emen gusig
macan. Satan nugau ze i sesamoran. Einen, ag
abiu em e ebu Kristen duailel unummu oi darem
sul, ag han guzenaital mu oi daremen.

10 Bo, Uwait go ag umkoskos isanaraneu. Ag
Kristus en oiagab petak emen gonugau gusig

oimai, gonugau al ebu muzmuz dabun ulareun.
Agmu go ziwas huia i oi damamen. Gonug ag koli
igaraimai, gusig maraba, ag koli naliu damamen.

11 Ig ze mem, gonugau gusig muzmuz damau.
Go petak.

Pocabun ze
12 O zaiar, iz Sailas nug isanilena, ag sikut e

hogupet waimarem. Iz abiu go igual zaicig, gonu-
gau ougab Yesus en petak eun. Iz agal oiagab
iau dabunmui, Uwait nug ag gaul isanareun abai
marabun sikut e wai marem. Gonun, ag Uwait
tutak ulagwagmoroiban, gusig tapai dan.

13 Babilon ban uzanan duailel Yesus nug ag sul
tapai mareun agenag han ag ‘Kero’ awarem. Mak
go izal nagwai kaman sul, gonug han ag ‘Kero’
awareu.

14 Ag agal zaiagar en oiagab nug noumaimai,
igul go abai marabun, agal ebeag igwai patan.
Ag Kristus dual pezai dabi, agal oiagab go iau

damau.

